
Sarajevo u ritmu modernizacije: Urbana transformacija i njene posljedice 1970-ih i 1980-ih 

autorice Aide Ličina Ramić predstavlja monografiju nastalu na osnovu dopunjene i dorađene 

doktorske disertacije odbranjene 2020. godine na Filozofskom fakulteta. Monografija ima za 

cilja da približi i donese bolje razumijevanje dešavanja iz socijalističke prošlosti Sarajeva. 

Prostorna transformacija grada u ovom periodu odvijala se paralelno s dubokim društvenim 

promjenama, koje su se manifestovale kroz razvoj novih urbanističkih i stambenih obrazaca, 

promjene u strukturi stanovništva i rodnim ulogama, kao i kroz preoblikovanje svakodnevnog 

života. 

Pored uvoda i zaključka, ova monografija je podijeljena na četiri posebna poglavlja, gdje se u 

prvom poglavlju pod naslovom Sarajevo: od zaboravljenog grada do olimpijske pahuljice 

govori o uspostavljanju nove vlasti kroz teritorijalno-administrativnu organizaciju poslije 

1945, zatim o putu do reguliranja društveno-političkog položaja grada i na koncu o 

teritorijalno-administrativnim promjenama u Sarajevu 1970-ih godina koje su, zapravo, odraz 

transformacije grada. 

U drugom, najopširnijem, poglavlju koje nosi naziv Grad u nastajanju: prostorno širenje 

grada, autorica posvjećuje pažnju izazovima urbanističkog planiranja Sarajeva; građevinskoj 

djelatnosti u prvim decenijama poslije rata; izgradnja stambenih naselja; sarajevskoj čaršiji 

kao elementu urbanog identiteta grada u socijalizmu. Što se tiče urbanizacije prostora grada 

Sarajeva u razdoblju 1971–1984., Ličina Ramić govori o realizaciji Projekta zaštite 

čovjekove okoline i građevinskoj djelatnosti u Sarajevu 1970-ih i 1980-ih godina. Kada je 

riječ o stambenoj politici govori se o izazovima i prilagodbi, zatim o neuspjehu reforme 

društveno usmjerene stambene izgradnje; raspodjeli društvenih stanova; individualnoj 

stambenoj izgradnji; stambenim zadrugama; bespravnoj stambenoj izgradnji i urbanizaciji 

padinskih dijelova grada. 

Grad i ljudi: društvene promjene pod okriljem urbanizacije je sljedeće poglavlje u kojem se 

govori o demografskoj slici Sarajeva u socijalizmu; o razvoju zdravstvene zaštite Sarajeva u 

socijalizmu; migracijama, deagrarizaciji i ruralizaciji grada. Zatim autorica stavlja fokus na 

porodicu koja se nalazi na raskršću promjena; na žensku emancipaciju pod pritiskom 

svakodnevnice; i o društvenim segregacijama u urbanom prostoru. 

Poglavlje Ritam grada: urbanizacija svakodnevnog života razmatra promjene koje je proces 

urbanizacije donio u svakodnevni život stanovništva. Kroz teme stanovanja, kulture 

stanovanja, ekonomskih uslova, snabdijevanja i ishrane, kao i organizacije slobodnog 

vremena, poglavlje pokazuje kako se uspostavljao i mijenjao urbani način života. Posebna 

pažnja posvećena je promjenama u stambenim obrascima, svakodnevnim praksama i 

navikama, te načinima na koje su stanovnici prilagođavali svoje životne potrebe i društvene 

aktivnosti novom gradskom okruženju. 

 

 


